HOTUBA YA JAJI (Mst.) SIVANGILWA MWANGESI, KAMISHNA WA  MAADILI WAKATI WA UFUNGUZI WA MKUTANO WA WAHARIRI WA VYOMBO VYA HABARI NCHINI TAREHE 24 MEI, 2024 KATIKA UKUMBI WA BENKI KUU YA TANZANIA, DAR ES SALAAM:

Mwenyekiti wa Jukwaa la Wahariri (TEF), 
Makamu Mwenyekiti wa Jukwaa la Wahariri, 
Watumishi wa Sekretarieti ya Maadili wenzangu,

Waandishi wa habari.
Ndugu wahariri

Awali ya yote nitumie nafasi hii kwanza kumshukuru Mwenyezi Mungu muweza wa yote kwa kutukutanisha hapa tukiwa na afya njema  kwa ajili ya mkutano huu muhimu wa kuzungumza  nanyi kwa lengo la kuelimishana, kujadiliana na kupeana mrejesho wa  pale tulipoishia katika kikao chetu cha tarehe 17 Juni, 2023.

Pili nitoe shukrani zangu za dhati kwa uongozi wote wa Jukwaa la Wahariri (TEF) chini ya mwenyekiti wake Bwana Deodatus Balile na wahariri wote mlioko hapa kwa kutenga muda wenu kuja kujadiliana nasi mambo muhimu yanayohusu maadili ya viongozi wa umma nchini. Pamoja na majukumu mengine mliyonayo mmeona muupe kipaumbele mkutano huu. Hakika tunawashukuru kwa hilo.  
Kuitikia mwaliko wetu ni kielelezo sahihi kuwa TEF ni mdau mkubwa wa maendeleo ya Taifa letu hasa mchango wenu katika kukuza maadili ya viongozi wa umma kutokana na nguvu za kalamu zenu.
Ndugu wahariri

Juhudi zenu katika ukuzaji wa maadili ya Viongozi wa Umma nchini zinaonekana wazi kwa jinsi mnavyotumia kalamu zenu kuelimisha, kuhabarisha, kuburudisha na kukosoa jamii kuhusu dhana ya uadilifu na uwajibikaji kwa Viongozi wa Umma.
Nalipongeza Jukwaa hili kwa ushirikiano wenu kwetu na kuchapisha habari zinazohusu uadilifu wa viongozi wa umma nchini. TEF mmekuwa wadau muhimu wa ukuzaji wa maadili nchini kwa kutoa habari zinazotusaidia kujua tabia na mienendo ya viongozi wa umma. 

Niwapongeze pia kwa kazi yenu nzuri mnayoifanya, ni kazi inayohitaji weledi katika mambo mbali mbali hususan katika kukuza maadili kwa kuchapisha habari zenye ukweli zikiwemo za uadilifu wa viongozi wa umma, uwajibikaji na wakati mwingine kukosoa baadhi ya mienendo isiyofaa kwa kiongozi wa Umma. Kazi hii mnaifanya kwa uwezo mkubwa na uzalendo wa hali ya juu, hongereni sana. Nalipongeza Jukwaa hili kwa ushirikiano wenu kwetu. 
Mwisho wa mwezi Aprili mlikua na mkutano wenu Dodoma nilimsikia Waziri wa Habari, Mawasiliano na Teknolojia ya habari Mhe. Nape Nnauye akisema nanukuu “Wahariri na waandishi wa vyombo vya habari kwa sasa wanaandika habari bila woga wala hofu kutokana na Juhudi za Rais wa Jamhuri ya Muungano wa Tanzania Mhe. Dkt. Samia Suluhu Hassan za kuvifanya vyombo vya habari kuwa huru,” mwisho wa kunukuu. Jamhuri toleo la 7 – 14 Mei, 2024.
Niwapongeze kwa hatua hiyo na kuwaomba muendelee kutoa habari zinazohusu miendendo ya Viongozi wa Umma.
Nami naungana na yote yaliyosemwa kwa kuwaasa na kuwaomba kwamba andikeni makala za kichambuzi, fanyeni mahojiano na wataalamu wa masuala ya maadili pamoja na wananchi, fanyeni uchunguzi wa kina na  andikeni ripoti za kuchambua tabia na maadili ya Viongozi kwa kina.

Nafahamu kuwa vyombo vya habari vinaweza kutumia njia mbalimbali kufikisha ujumbe kwa wananchi kuhusu hali ya uadilifu na uwajibikaji kwa Viongozi wa Umma nchini. Baadhi ya njia hizi ni vikaragosi, tahariri, makala, nk.
Habari hizi zinawasaidia viongozi kuzingatia matakwa ya Katiba ya Jamhuri ya Muungano wa Tanzania ya mwaka 1977 pamoja na Sheria ya Maadili ya Viongozi wa Umma Na 13 ya mwaka 1995. 

Jukwaa hili limekuwa mdau na msaada wetu mkubwa katika kukusanya taarifa muhimu na za ukweli zinazoipa nguvu jamii kujua hali ya uadilifu nchini.
Ndugu wahariri,  

Mkutano huu una lengo la kuendeleza ushirikiano mwema kati ya Taasisi yetu na vyombo vyenu vya habari, kupitia kwenu nyinyi wahariri wa vyombo vya habari ambao jukumu lenu kubwa ni kupokea taarifa kutoka vyanzo mbali mbali na kuzichakata kabla ya kuamua kuzitangaza.

Majukumu ya Taasisi yetu ni pamoja na
i. Kupokea malalamiko ya ukiukwaji wa maadili.

ii. Kupokea matamko ya raslimali, maslahi na madeni.

iii. Kufanya uchunguzi.

iv. Kutoa elimu ya maadili.

v. Kufanya uhakiki.

vi. Kufanya utafiti wa hali ya uadilifu nchini.

vii. Kutoa ushauri katika mambo ya uadilifu na

viii. Kubuni mikakati ya ukuzaji wa maadili nchini.
Tunafanya hivi kuwajengea weledi wa kutosha kuhusu habari taasisi yetu ili mnapopokea habari zinazohusu Maadili ya Viongozi wa Umma, muwe na ufahamu wa kutosha kuhusu jambo husika. 
Ndugu wahariri

Ni matumaini yangu kuwa tokea tulipoachana katika mkutano wa mwaka jana uliofanyika katika ukumbi wa Arnautoglo yapo mengi ambayo mmeyapata hivyo leo mtatupa mrejesho.
Ni mategemeo yetu kuwa baada ya mkutano huu wa leo, taarifa zinazohusiana na viongozi wa umma zitakazowafikia kwenye madawati yenu, mtaendelea kuzihoji, kuzidadisi, kuzipembua na kuzichakata kwa mujibu wa Katiba ya nchi, sheria na kanuni zake kabla hamjaamua kuzitangaza. 

Hatua hii itaongeza weledi mkubwa na ulinganifu utakaozingatia uhuru wa kujieleza kwa kuzingatia matakwa ya Ibara ya 18 ya Katiba ya Jamhuri ya Muungano wa Tanzania ya mwaka 1977, Sheria ya Maadili ya Viongozi wa Umma ya mwaka 1995, Kanuni zake na misingi ya taaluma yenu ya habari.
Ndugu wahariri,

Katika Mkutano huu mada mbili zitawasilishwa. Mada hizo ni:- 

· Ukuzaji wa Maadili.

· Mafanikio ya Taasisi katika kipindi cha miaka mitatu iliyopita.
Ni imani yangu kuwa kupitia mada hizo, mtapata uelewa na mwanga wa kutosha kuhusu utendaji wetu wa kazi. Uelewa huo utawasaidia kuchambua, kutoa maoni, kuibua hoja na kuchapisha habari na makala bora zaidi kuhusu maadili ya viongozi wa umma. 

Niwaombe kwa umoja wenu, kutumia ubunifu wa kalamu zenu kuandika habari nyingi zinazoeleza umuhimu wa maadili kwa Viongozi wa Umma nchini. Tuwaondoe viongozi na wananchi hofu tunapotimiza wajibu wetu kwa mujibu wa Sheria na kanuni zilizopo. Tusaidiane kukuza Uadilifu wa viongozi wetu, kwani uadilifu wa viongozi ukiongezeka utasaidia kukuza maendeleo ya taifa na kuongeza imani ya wananchi kwa Serikali yao.

Ndugu wahariri

Ninaviasa vyombo vya habari vijikite katika kujenga hoja kwa kuchapisha na kutangaza habari linganifu zilizosheheni ukweli bila upendeleo wala uonevu kuhusu maadili ya viongozi wa umma nchini. Sekretarieti ya maadili ya Viongozi wa Umma peke yake haiwezi kutoa elimu ya uadilifu bila msaada wa wadau wengine mkiwemo nyie wahariri wa vyombo vya habari. Sote kwa pamoja tushirikiane kujenga uadilifu nchini kwa kutoa elimu ya maadili na kuibua changamoto zinazokwamisha uadilifu nchini.

Ndugu wahariri

Nikiwa naelekea kuhitimisha hotuba yangu ninaomba kwa niaba ya watumishi wenzanguwa Sekretarieti ya Maadili kuahidi kwamba baada ya kikao hiki, tutaendelea kujenga mshikamano mzuri zaidi. Tukiamini kuwa sote hapa lengo letu ni moja, kujenga Taifa letu la Tanzania na wananchi wake kwa manufaa ya vizazi vya sasa na vijavyo.

Baada ya maelezo hayo, natamka kuwa mkutano wetu umefunguliwa rasmi.

Ahsanteni kwa kunisikiliza. 

